
Ágrip 

 

 

Í þessari ritgerð er fjallað um íslenskar sjókonur í sögu og skáldskap frá fyrri öldum fram á okkar 

daga. Saga sjókvenna fer ekki hátt en samt hafa þær stundað sjóinn við hlið karlmanna alla tíð eins 

og nokkrar rannsóknir hafa sýnt fram á. Konur hafa ort talsvert um hafið og sjómennsku, sumar 

þeirra hafa reynslu af sjómennsku en aðrar ekki. Þá hafa verið samdar vísur og svokallaðar 

formannavísur um sjókonur. Í íslenskum skáldsögum hefur hinsvegar lítið farið fyrir sjókonum en 

þegar leitað var að slíkri skáldsögu fannst aðeins ein skáldsaga þar sem aðalpersóna sögunnar var 

sjókona. Í ritgerðinni fjalla ég um íslenskar sjókonur í sögulegu ljósi, fjalla um rannsóknir sem 

hafa verið gerðar á sögu þeirra, segi frá þremur konum sem gegndu starfi formanna á fiskibátum 

fyrr á öldum og fjalla síðan um kveðskap þriggja íslenskra skáldkvenna og skáldsöguna 

Skipstjórinn okkar er kona. 

Inngangur 

 

Nú á dögum er sjómennska almennt talin vera karlastarf. Sjómennskan þykir merki um 

karlmennsku og næga peninga. Staðalmyndin af sjómönnum er að þeir séu sterkir, grófir og ríkir 

og eigi kærustu í hverri höfn. Oft fylgir með að þeir séu drykkfelldir og hafi gaman af því að slást 

og skemmta sér. Slíkar staðalmyndir birtast til að mynda glögglega í íslenskum dægurlagatextum 

um sjómenn. Eðli starfsins vegna eru sjómenn mikið fjarri fjölskyldu sinni og í vissum skilningi 

eru þeir í vinnunni allan sólarhringinn. Þá er gjarnan talið að sjómenn séu alltaf í lífshættu. Í 

frásögn af föður sínum, sem var sjómaður, lýstir rithöfundurinn Rúnar Helgi Vignisson hvernig 

maður skapar sér hugarmynd af sjómanni og fjarverandi föður: 

 

Ekki er ólíklegt að sú mynd verði einhvers konar sambland af persónulegri 

reynslu og almennum hugmyndum um sjómenn. Myndin verður því öðrum 

þræði goðsagnakennd, rétt eins og þegar við reynum að búa okkur til mynd af 

yfirskilvitlegum fyrirbærum eins og guðum eða hetjum fornaldar. Faðir minn 

varð maður sem barðist við náttúruöflin og sigraðist á hverjum vanda. (Rúnar 

Helgi Vignisson. 2006: 1).  

 

Rúnar Helgi segir að „í menningarlegum skilningi sé sjómaðurinn í þessu landi okkar, sem byggir 

að verulegu leyti á sjósókn, ekki annað en tilbúin ímynd, eins konar skáldskapur, sem þó kallast á 

við veruleikann á vissan hátt og er afrakstur hans“ (Rúnar Helgi Vignisson. 2006: 1-2). Af slíkum 

staðalmyndum og goðsagnagerð má sjá að sjómennska þykir vart starf við hæfi kvenna og allra 

síst ef konan á börn og heimili. Það staðfestist enn fremur af frásögn Rúnars Helga sem gengur út 

frá því frásögnina á enda að sjómaðurinn sé karlmaður. En sjómennirnir eiga hins vegar eiginkonur 

sem gjarnan er talið að „verði öðrum konum sjálfstæðari vegna þess að þær geti ekki reitt sig á 

menn sína og verði að ganga í ýmis hefðbundin karlastörf“ (Rúnar Helgi Viginsson. 2006: 2). 

Þegar ég fór fyrst til sjós fimmtán ára gömul hugsaði ég ekki um neitt af þessu. Um það bil 

tveimur árum seinna keypti pabbi vinkonu minnar lítinn frystitogara og sagðist hafa gert það fyrir 

okkur stelpurnar, svo að við hefðum almennilega sumarvinnu og gætum aflað okkur góðra tekna 

sjálfar og séð fyrir okkur í námi. Þá hugsaði ég ekki heldur út í það að stelpur væru yfirleitt ekki á 

sjó. Ég vann á þessum togara í fimm ár, fyrst á sumrin með náminu og svo var ég þarna í tvö ár 

eftir það. Við vorum nítján í áhöfn og mest vorum við sex stelpur um borð í einu. Það þótti mjög 

sérstakt. Það var aðeins ein okkar sem fór á dekk og ég man ekki eftir því að við hinar höfum sóst 

sérstaklega eftir því en held að engin okkar hefði neitað því ef þess hefði verið krafist. Ég man 

eftir ungum strákum sem áttu ekki roð í líkamlega burði okkar stelpnanna þegar þeir komu sinn 

fyrsta túr en þeir fengu tækifæri og tíma til að vinna upp þrek og standa sig. Það var hinsvegar 

strax hreytt í okkur stelpurnar ef við stóðum ekki undir okkur sjálfum, hvað þá ef við stóðum ekki 

undir gilsinum, sem er sver og þungur togvír. Oft var gert lítið úr okkur og sett út á ef við vorum 

ekki nógu sterkar en við vorum alltaf mikið handfljótari en strákarnir. Þegar komið var í land og 

legið við bryggju með fleiri skipum og áhöfnum, sem alltaf voru eingöngu skipaðar karlmönnum, 

voru strákarnir okkar unantekningalaust afar stoltir af okkur og hreyknir af að hafa okkur í 

áhöfninni. 

Tuttugu árum seinna fór ég aftur á sjóinn. Ég var kokkur á grænlenskum frystitogurum og 

fór nokkra túra á litlum íslenskum rækjubátum og var þá á dekki í fyrsta skipti. Menn, sem ekki 

voru með mér í áhöfn, voru oft hissa á að sjá mig, kvenmanninn, í þessu umhverfi og einhverju 

sinni þegar ég var pirruð á því að það væri glápt á mig í forundran og haft orð á því að það væri 

kvenmaður um borð spurði ég hranalega hvað væri svona merkilegt við það? Viðkomandi svaraði 

af mikilli kurteisi að það væri sjaldgæft og þess vegna sérstakt.  

Það fer ekki  mörgum sögum af sjósókn kvenna, hvorki fyrr á öldum né nú á okkar tímum 

en þó má sjá merki um slíkt í fleiri heimildum en búast má við. Þó svo að ritaðar heimildir séu 

ekki fyrirferðarmiklar er margt sem bendir til að þess að sjósókn kvenna hafi verið talsverð á 

Íslandi og mun algengari en almennt er talið. Á heimasíðu Þjóðskjalasafnsins má til að mynda lesa 

frásögn af verðlaunum sem Guðmundur Sigurðsson frá Sveinsstöðum á Snæfellsnesi hlaut fyrir 

björgunarafrek á sjó, þegar hann bjargaði „fimm manns frá drukknun í Dritvík árið 1817 ásamt 

áhöfn sinni“. Eins og segir í frásögninni þá vekur það athygli „að einn kvenmaður var í áhöfninni, 

Helga Jónsdóttir frá Grundarfirði“ (Jóhanna Þ. Guðmundsdóttir. 2015: vefsíða). Margar fleiri 

frásagnir sem vitna um að kvenfólk hafi verið meðal áhafnarmeðlima á sjó má finna í rituðum 

heimildum. 

Þekktastar sjókvenna fyrri alda eru líklega þær Þuríður formaður (Þuríður Einarsdóttir, 

1777-1863) og  Látra-Björg (Björg Einarsdóttir, 1716-1784) en um þær er til nokkuð af rituðum 

heimildum. Þá eru kvæði skálda á borð við Látra-Björgu mikilvægar heimildir um sjósókn kvenna, 

en Björg orti kvæði um reynslu sína af sjósókn og það sama má segja um tvíburasysturnar Herdísi 

Andrésdóttur (1858-1939) og Ólínu Andrésdóttur (1858-1935) frá Breiðarfjarðareyjum. Þær sóttu 

sjóinn, eins og reyndar margar konur sem voru upp aldar við Breiðafjörðinn, og ortu báðar um þá 

reynslu og út frá henni. 

Hér á eftir ætla ég að fjalla um sjósókn íslenskra kvenna bæði í sögulegu ljósi sem og 

bókmenntalegu. Í fyrsta kafla byrja ég á því að gefa sögulegt yfirlit yfir sjósókn kvenna á Íslandi 

og greini frá nokkrum rannsóknum á efninu en þær reyndust nokkrar til. Í öðrum kafla fjalla ég 

um nokkrar nafngreindar konur sem gegndu starfi formanna á fiskibátum og er þar án efa þekktust 

Þuríður Einarsdóttir, sem ævinlega er nefnd „Þuríður formaður.“ Í þriðja kafla er athyglinni snúið 

að bókmenntum og skoðuð nokkur kvæði eftir íslenskar skáldkonur sem ortu um hafið og þá 

reynslu að vera á sjó. Hér er hvort tveggja um að ræða skáldkonur sem höfðu sjálfar reynslu af 

sjósókn sem og aðrar sem ortu um slíka reynslu án þess að hafa reynt það sjálfar. Í fjórða og síðasta 

kafla beini ég athyglinni að skáldsögunni Skipstjórinn okkar er kona eftir Ragnar Þorsteinsson sem 

kom út árið 1978, en það er eina íslenska skáldsagan sem ég fann sem hefur sjókonu sem 

aðalpersónu. 

Fyrsti kafli: Saga íslenskra sjókvenna 

 

Elsta heimildin um sjókonu á Íslandi er líklega frásögn af Þuríði sundafylli, landnámskonu sem 

nam land í Bolungarvík og settist að í Vatnsnesi í Syðridal, ásamt Völu-Steini syni sínum. Í 

Landnámabók segir að Þuríður hafi sett Kvíarmið í Ísafjarðardjúpi og tekið gjald af bændum, eina 

kollótta á af hverjum bónda í Ísafirði. Ekki er hægt að fullyrða um það hvers vegna bændur þurftu 

að borga Þuríði „kollótta“ á, eða jafngildi hennar, fyrir að setja „miðið“og ekki gott að segja hvað 

það þýðir nákvæmlega að „setja mið“ í þessu samhengi, en Þuríður hafði orð á sér fyrir að vera 

fjölkunnug. Viðurnefnið sundafyllir fékk hún af því að galdra öll sund á Hálogalandi full af fiski 

(Landnámabók: 186). 

  Líklegt þykir að bændur hafi greitt Þuríði einskonar vertoll, en Kvíarmið eru yst í 

Ísafjarðardjúpi og löng leið þangað úr öðrum verstöðum. Það er því sennilegt að bændur hafi greitt 

Þuríði fyrir aðstöðuna í verstöð hennar í Bolungarvík (Jón Þ. Þór. 2002: 39-40). Jón dregur fram 

aðra áhugaverða skýringu og vitnar í Landámabók; „Hon setti ok Kvíarmið á Ísafjarðardjúpi ok 

tók til á kollótta af hverjum bónda í Ísafirði.“ (Landnámabók. 1968: 186) Hann telur það alveg 

skýrt að Þuríður ákvað mörk Kvíarmiðs en að orðalag landnámuhöfundar, „tók til“, eigi að öllum 

líkindum við miðið og að þá merki frásögnin, „...að Þuríður hafi ekki aðeins ákvarðað miðið, 

heldur helgað sér það og bændur orðið að gjalda henni eina á hver sem gjald fyrir afnot af 

auðlindinni. Ef þessi skilningur er réttur, hefur Kvíarmið verið fyrsta einkamið, sem sögur fara af 

hér við land, og kollóttu ærnar elsta dæmi um greiðslu veiðileyfagjalds á Íslandi“ (Jón Þ. Þór, 

2002: 40). 

Í íslensku fornsögunum sést að konur sóttu sjóinn og ekki er óeðlilegt að ætla að sjósókn 

hafi verið hluti af bjargræði manna hér á landi, ef horft er til þess að til Íslands varð ekki komist 

nema sjóleiðina. Ef menn höfðu skip og báta þegar þeir komu hingað má telja nokkuð víst að minni 

skip og bátarnir hafi verið notaðir til fiskveiða eftir að menn settust hér að. Leiða má líkur að því 

að konur hafi tekið virkari þátt í róðrum en heimildir gefa til kynna. Það er vikið að því í 

Íslendingasögum að konur hafi róið á sjó. Nefna má Gísla sögu Súrssonar  sem segir frá ambáttinni 

Bóthildi en hún reri með þrælnum Svarti (25.-27. kafli). Í Hávarðar sögu Ísfirðings segir frá því 

er Bjargey kona Hávarðar rær í hans stað með Þórhalli frænda hans. Hún vann að auki sín verk á 

nóttinni enda enginn sem hljóp í hennar störf á meðan. Þetta gerði hún í þrjú ár en Hávarður lá 

hugsjúkur í rúminu (1.-13. kafli).  

1.1 Sjókonur á fyrri öldum 

Ljóst er að fyrr á öldum unnu íslenskar konur bæði á sjó og landi. Það má meðal annars sjá í  

Alþingissamþykkt frá 13. júní árið 1720 því þar eru að finna lagaákvæði um jöfn laun kvenna og 

karla, líklega þau fyrstu á landinu. Þar segir um vinnuhjú: „Ef kona gjörir karlmannsverk með 

slætti, róðri eða torfristu, þá á að meta verk hennar sem áður segir um karlmann til slíkra launa“ 

(Alþingisbækur Íslands X. 1967: 563).  

 Eins og fram kemur hér að ofan má finna tilvísanir til sjókvenna í íslenskum fornsögum. 

Nær okkur í tíma eru konur á borð við Látra-Björgu og Þuríði formann, eins og áður var nefnt, og 

einnig má nefna þær Halldóru Ólafsdóttir (um 1738) og Þórunni Gísladóttir (1847-1937) sem síðar 

verður fjallað um. Nafn Bjargar Einarsdóttur hefur varðveist í bókum og munnmælum vegna 

skáldskaparhæfileika hennar en Þórunn Magnúsdóttir sagnfræðingur segir að skáldskapur hennar 

sé „rammur af sjávarseltu og yfir lýsingum hennar [sé] sú ægibirta sem minnir á sólfar á 

sjávarleiðum“ (Þórunn Magnúsdóttir. 1984: 29) Björg var sjómaður af lífi og sál en á efri árum 

varð hún förukona og ákvæðaskáld en það var í seinni tíð sem hún fékk viðurnefnið Látra-Björg. 

Hún lést árið 1785, 69 ára gömul en á síðustu æviárum hennar gengu móðuharðindin yfir með 

miklu mannfalli (Guðrún P. Helgadóttir. 1963: 57-76). Um skáldskap hennar verður fjallað síðar í 

ritgerðinni.  

Líkt og Látra-Björg var Þuríður Einarsdóttir (Þuríður formaður) ekki þekkt af sjósókninni 

einni saman en mikið hefur verið skrifað um hana og verður fjallað nánar um hana síðar í kaflanum 

um kvenkyns formenn. Þuríður fæddist á Stéttum í Hraunshverfi, en þar bjuggu foreldrar hennar í 

mörg ár og þar ólst hún upp til 25 ára aldurs. Hún fór fyrst á sjó 11 ára gömul með föður sínum og 

þótti strax fiskin og dugleg, var orðin fullgildur háseti um fermingaraldurinn en það þótti sérstakt 

að svo ung stúlka, undir tvítugu, fengi jafnan hlut á við fulltíða karlmenn (Anna Sigurðardóttir. 

1985: 200, Brynjúlfur Jónsson. 1954: 2-4). Þuríður sótti sjóinn til ársins 1843 en þá varð hún að 

hætta vegna heilsubrests og þurfti hún að þiggja sveitastyrk síðustu ár ævi sinnar þótt henni þætti 

ekkert verra en að verða sveitarómagi þá varð það svo að vera, en hún fékk að kjósa sér verustað. 

Þuríður lést á Eyrabakka 13. nóvember 1863 (Brynjúlfur Jónsson. 1954: 210-211). 

Halldóra Ólafsdóttir var breiðfirsk sjókona og talin hafa verið a.m.k. jafnoki Þuríðar 

formanns í sjósókn. Hún réri margar vertíðir í Oddbjarnarskeri og gaf bræðrum sínum ekkert eftir 

í sjósókn og aflasæld. Þó svo að algengast hafi verið að karlar og konur réru saman átti Halldóra 

það til að manna sinn bát eingöngu konum en hún var formaður á einum af bátum Eggerts bróður 

síns í Hergilsey og verður fjallað um hana í kaflanum um kvenkyns formenn. Heimildum um 

fæðingarár Halldóru ber ekki saman en í manntali frá 1811 er hún talin 73 ára en 5 árum eldri 

samkvæmt annari heimild (Anna Sigurðardóttir. 1985: 205). 

Að lokum má nefna þjóðkunna konu, Þórunni Gísladóttur, sem oft var nefnd Grasa-Þórunn. 

Hún var þekktasti grasalæknir hér á landi á sinni tíð og vegna kunnáttu hennar spunnust um hana 

þjóðsögur sem meðal annars má lesa í þjóðsagnasafni Sigfúsar Sigfússonar. Þórunn starfaði einnig 

lengi sem ljósmóðir og sinnti læknisstörfum þar sem menntaðra lækna naut ekki við. Hún lést 19. 

júlí árið 1937. 

Víða um land sóttu konur sjóinn þó svo að ekki séu til margar heimildir um þær sem ekki 

voru formenn. Í Breiðafjarðareyjum voru fleiri konur til sjós en annarsstaðar á landinu en þar voru 

líka stærstu og fjölmennustu verstöðvarnar, bæði heimver og útver. Anna Sigurðardóttir (1985: 

205) getur þess að breiðfirskar konur hafa verið sagðar jafnvanar róðrum og karlar og þær fóru á 

milli eyjanna á litlum bátum. Þá áttu sumar konur sinn eigin bát og mun breiðfirskt bátalag hafa 

hentað konum vel til róðra en þær þurftu einnig að setja bátana upp á land að róðri loknum. 

Breiðfirsku bátarnir voru með bogið stefni með miklum undirlotum og hentuðu vel til lendingar í 

misjöfnum fjörum. Þeir voru léttir undir árum, gjarnan fimmæringar, og auðvelt var að setja þá 

upp (Oddný Yngvadóttir. 1987: 61). Algengt var að dugmiklar vinnukonur sæktust eftir að fara í 

róðra og fátækar húsmæður réru oft af illri nauðsyn til að draga fram lífið. En um sjósókn þeirra 

eru ekki til miklar heimildir enda ekki þótt frásagnarvert að konur færu í sjóklæði og ynnu með 

körlum til sjós. Undantekning frá því var þegar eitthvað brá út af, til dæmis ef konur tóku sótt og 

fæddu barn sitt næstum úti á sjó eða ef konur sýndu hetjuskap við björgun úr sjávarháska  (Anna 

Sigurðardóttir. 1985: 208, Þórunn Magnúsdóttir. 1984: 28-9, 39). 

 

1.2 Nokkrar rannsóknir á íslenskum sjókonum 

Þórunn Magnúsdóttir sagnfræðingur hefur safnað saman heimildum um íslenskar sjókonur sem 

sýna að þær hafa verið miklu fleiri en almennt er talið. Hún tók til að mynda saman lista yfir 

lögskráningu kvenna á Íslandi frá árunum 1891-1981 og telur sá listi um 4000 konur (Þórunn 

Magnúsdóttir. 1988). Rannsókn hennar gerir grein fyrir athugun á frumheimildum um lögskráða 

sjómenn og úr þeim hefur hún unnið upplýsingar um þær konur sem lögskráðar voru á árunum 

1891-1981. Þórunn rannsakaði hvaða störfum konur sinntu til sjós og á hvers konar skipum þær 

voru. Þá skoðaði hún hvernig sjósóknin dreifðist um landið á mismunandi tímum og hvernig kjör 

kvenna voru og aðbúnaður. Eins og áður sagði var aðalheimild rannsókna hennar lögskráning 

íslenskra sjómanna sem samþykkt var á alþingi 1890. Frá því að reglugerð um framkvæmd 

skráningarinnar var sett af landshöfðingja árið 1891 hefur lögskráning verið framkvæmd. Þórunn 

getur þess að misræmis geti gætt í lögskráningunni ef ekki hefur verið nákvæmlega skráð fullt nafn 

einstaklinga og alltaf eins. Þetta hefur valdið nafnabrenglan þegar misbrestur hefur orðið í 

skráningunni (Þórunn Magnúsdóttir. 1988: 7-8). Flestar sjókonur hafa verið á fiskiskipum og 

gengið þar í hefðbundin störf, eins og að vinna við veiðafæri og frágang afla, hreinsun á tækjum 

og skipi, daglegt viðhald og viðgerðir, sem og að standa vaktir í brú (Þórunn Magnúsdóttir. 1988: 

70).  

Helga Katrín Tryggvadóttir mannfræðingur hefur unnið skýrslu fyrir samgönguráðuneytið 

um hlutverk og stöðu sjókvenna á Íslandi. Hún telur sjómennskulífið áhugaverðan heim og 

markmiðið með verkefni hennar var að kanna fjölda þeirra kvenna sem sækja sjóinn á Íslandi, 

starfsaðstæður þeirra og upplifun þeirra af starfinu og viðhorf samfélagsins til þess. Í samtali við 

sjómannablaðið Ægi segir Helga Katrín verkefnið hafa verið löngu tímabært en rannsókn hennar 

tók til tímabilsins 1982-2008, þ.e.a.s. hún byrjaði þar sem áðurnefndri rannsókn Þórunnar 

Magnúsdóttur lauk. Það kom Helgu Katrínu nokkuð á óvart að konum til sjós hafði hlutfallslega 

fækkað hin síðustu ár, á sama tíma og konur voru að sækja í sig veðrið í flestum öðrum störfum 

sem til þessa hafa verið skilgreind sem karlastörf.1  

Auk þess að skrá fjölda kvenna sem hafa á undanförnum árum verið á skipum og bátum á 

Íslandsmiðum, kemur í rannsókn Helgu Katrínar fram aldur kvennanna, fjöldi sjóferðadaga og 

fleira. Þá tók hún einnig viðtöl við fimm konur sem starfað höfðu á sjó, til að fá innsýn í upplifun 

þeirra af starfinu. Rannsóknin leiddi í ljós að konur ná sjaldnast að vera yfir 10% sjómanna og 

telur Helga Katrín að það tengist fyrst og fremst menningarbundnum þáttum, þ.e. skiptingu starfa 

í karla- og kvennastörf, sem og takmörkuðum vilja fólks til að haga sér í ósamræmi við ímynd 

karlmennsku og kvenleika. Einnig nefnir hún ábyrgð kvenna á heimili og börnum sem og 

minnkandi framboð á störfum á sjó sem áhrifaþætti (Helga Katrín Tryggvadóttir. 2008: 13, 30). 

Í viðtölunum sem Helga Katrín tók við sjókonurnar fimm kom fram að engin þeirra taldi 

sig hafa liðið fyrir það að vera kona í karlaheimi sjómennskunnar og allar létu þær vel af starfinu. 

Upplifun kvenna af sjómennskunni er afar mismunandi en oftast jákvæð og konur finna fyrir 

                                                
1 Allar upplýsingar sem fram koma um rannsókn Helgu Katrínar Tryggvadóttur eru sóttar í viðtal við hana sem 

birtist í sjómannablaðinu Ægi, 101. árg., 1. tbl., bls. 22-23. Sjá: Án höf. „Áhugaverður heimur.“ Sótt 15. mars 2017 á 

vef timarit.is: http://timarit.is/view_page_init.jsp?gegnirId=001138203. 

jákvæðum viðbrögðum gagnvart vinnu sinni. Hvort erfitt sé fyrir konur með börn að sinna starfi 

sínu veltur á baklandi þeirra og barnanna í landi en almennt séð sjá konur fátt því til fyrirstöðu að 

fara á sjóinn. Þeim bar saman um að starfið væri líkamlega erfitt en þó ekki of erfitt fyrir konur 

(Helga Katrín Tryggvadóttir. 2008: 9, 23-24). 

Árið 1981 voru flestar konur til sjós í störfum matsveina en á árunum 2003 til 2007 voru 

flestar konur í lögskráningargrunni sjómanna í starfi háseta. Fæstar voru í yfirmannastörfum, þ.e. 

sem matsmenn, við vélstjórn og skipstjórn. Upplifun þeirra fáu kvenna sem starfað hafa við 

skipstjórn sýnir að þeim finnst ekki erfitt að vera yfirmenn karla. Aðspurðar um ástæður þess að 

ekki væru fleiri konur í skipstjórn, töldu þær að konur sækist ekki eins mikið eftir stjórnunarstöðum 

og karlar, auk þess sem plássin eru fá og fer fækkandi þannig að fáir fari í stýrimannaskólann í dag 

nema eiga vísa stöðu að námi loknu, og á það bæði við stúlkur og pilta (Helga Katrín 

Tryggvadóttir. 2008: 13).  

Þær konur sem Helga Katrín ræddi við sögðust ekki hafa orðið varar við fordóma að neinu 

marki. Þær könnuðust þó við það viðhorf að konur á sjó „lægju undir“ allri áhöfninni. Ein sagði 

frá því að tíu ára starfsreynsla sem stýrimaður hafi verið lítils metin þegar hún sótti um vinnu í 

landi. Konur virðast fremur verða fyrir fordómum á landi heldur en úti á sjó. Þær minntust einnig 

á að fólk léti í ljós jákvæðni gagnvart konum á sjó. Sú þeirra sem starfað hafði sem skipstjóri sagði 

að fólk léti oft í ljós að því fyndist óvenjulegt og frábært að kona starfaði sem skipstjóri. Allar 

höfðu þær þá reynslu að fólki fyndist það vera mikill dugnaður að vera kona á sjó. Engin 

kvennanna sem hún talaði við lét illa af því að vera ein eða ein af fáum konum um borð. Hins vegar 

hafi þær verið sammála um að það væri nauðsynlegt að vera ekki of viðkvæm í þessari vinnu og 

mikilvægt að geta tekið gríni og goldið í sömu mynt (Helga Katrín Tryggvadóttir. 2008: 20-21). 

Í bók Þórunnar Magnúsdóttur Sjósókn sunnlenskra kvenna frá verstöðvum í Árnessýslu 

1697-1980 kemst hún að þeirri niðurstöðu að konur í Árnessýslu hafi stundað sjómennsku að 

minnsta kosti frá árinu 1697 og að sumar þeirra hafi verið skipsstjórnendur (Þórunn Magnúsdóttir. 

1984: 100). Þórunn bendir á að það sé hefð fyrir því hér á landi að konur og karlar njóti sömu launa 

og starfi við sömu skilyrði til sjós og eftir 1970 fór sjósókn ungra kvenna að aukast og sumar 

ílengdust í starfinu. Karlmenn í sjómannastétt hafa ekki almennt látið í ljós fordóma eða andúð 

gagnvart þátttöku kvenna í fiskveiðum og sjósókn og konum þykir starfið áhugavert. Þær eru þó 

afar fáar sem sækja sér menntun í sjómannafræðum (Þórunn Magnúsdóttir. 1984: 100). Nokkur 

dæmi rakst Þórunn á um að stúlkur hæfu sjósókn með föður sínum, eins og Þuríður formaður, en 

þegar hún grenslaðist fyrir um það í rannsóknum sínum hvort það væri algengt í Árnessýslu 

reyndist svo ekki vera. Menn tóku varfærnisjónarmið fram yfir það að taka sína nánustu með sér á 

sjóinn (Þórunn Magnúsdóttir. 1984: 84).  

Árið 2016 kom út á bók rannsókn kanadíska mannfræðingsins Margaret Willson á sögu 

íslenskra sjókvenna.2 Willson telur afar áhugavert hversu algengt það hefur verið í gegnum aldirnar 

að konur færu til sjós á Íslandi. Samkvæmt henni þekktist það varla að konur færu á sjó meðfram 

Atlandsströnd Kanada sem og í Ástralíu, en það eru svæði sem hún þekkir til. Ástæðan var sögð 

vera sú að konur byggju ekki yfir þeirri þekkingu sem nauðsynleg væri til að stunda sjómennskuna. 

Slíkri þekkingu væri ekki hægt að miðla til nýgræðinga því hún væri aðeins fengin með reynslu; 

með því að hafa sjávarseltuna í blóðinu, þess vegna gætu konur hreinlega ekki farið til sjós.  

 

When I first began reading about women who work at sea in various countries, 

the importance of “sea knowledge” kept cropping up as a constant theme. This 

knowledge is what defind a seafarer as “genuine.” Along the Atlantic coast of 

Canda and in Australia, the widespread belife that woman apparently lacked this 

knowledge is said to be a major part of what excluded them from the masculine 

domain of fishing. Beacause they did not have a life‘s worth of fishing 

experience, or “saltwater” running through their veins, they could never be real 

seaferers. Without this elusive sea knowledge, women could never command a 

boat and were always defind as “assisting” the genuine fishermen – who were 

mostly their husbands. (Willson Margaret. 2016: 78)  

 

Þarna er Willson að vísa til þess að stúlkur sem vilja leggja fyrir sig sjómennsku hafi ekki jafn 

greiðan aðgang að vitneskju og visku forfeðra sinna og drengir sem fylgja feðrum sínum á sjóinn 

frá unga aldri og að þekkingin færist þannig á milli kynslóða. Helga Katrín Tryggvadóttir tekur í 

sama streng en tvær þeirra kvenna sem hún tók viðtöl við voru dætur skipstjóra. Hvorug þeirra 

fékk þó hvatningu föður síns til að fara á sjóinn (Helga Katrín Tryggvadóttir. 2008: 13). Willson 

segir jafnframt að það hafi runnið upp fyrir henni að á Íslandi væri þessu öðruvísi farið að því leyti 

að þar hafi konur alla tíð stundað sjóinn. Þær hefðu hreinlega neyðst til þess að róa til jafns við 

karlmenn í fámennum og fátækum sveitum landsins, þar sem ekki hafi verið til nægur mannskapur 

til að manna skipin með karlmönnum eingöngu. Þar af leiðandi hafi þekking kynslóðanna einnig 

runnið áfram til kvenna (Margaret Willson. 2016: 78-80). 

                                                
2 Willson, Margaret. Seawomen of Iceland. Survival on the Edge. Copenhagen: Museum Tusculanum Press. 

 Í þeim rannsóknum sem hér hafa verið til umfjöllunar kemur meðal annars fram að flestar 

konur til sjós undanfarin ár hafa verið í starfi matsveina og háseta en fæstar í yfirmannastöðum 

eins og vélstjórn eða skipstjórn. Upplifun þeirra kvenna sem starfað hafa sem yfirmenn er þó 

jákvæð en ástæðu þess að svo fáar konur fara í yfirmanastöður í dag telja konurnar helst vera að 

plássin eru fá og fer fækkandi þannig að erfitt er fyrir bæði kvenmenn og karlmenn að fá pláss. En 

eins og sjá má í næsta kafla gegndu konur yfirmannastöðum á fiskibátum fyrr á öldum, en nokkrar 

nafngreindar konur voru formenn á bátum víðsvegar um landið og verður athyglinni nú snúið að 

þeim. 

Annar kafli: Þuríður formaður - og aðrir kvenkyns formenn 

 

Í þessum kafla verður fjallað stuttlega um þrjár konur sem gegndu störfum formanns á fiskibátum 

á fyrri öldum. Þetta er þær Þuríður Einarsdóttir (1777-1863), Halldóra Ólafsdóttir (fædd um 1733) 

og Þórunn Gísladóttir (1847-1937). Þær koma úr ólíkum landshlutum sem bendir til þess að konur 

hafi víða fengist við sjósókn og gegnt starfi formanna þótt ekki fari mörgum sögum af því. Þess 

má geta að konur störfuðu einnig sem „landformenn“ því það að „fara til sjós eða fara í verið þýðir 

ekki aðeins að fara á sjó eða róa til fiskjar“, eins og Anna Sigurðardóttir bendir á í bók sinni Vinna 

kvenna á Íslandi í 1100 ár, heldur voru bæði konur og karlar að starfi í landi: „Á fyrri tíð voru 

sums staðar á landinu konur sem kölluðust hlutakonur, annars staðar voru fanggæslur í verstöðvum 

og seinna ráðskonur. Í heimahöfn voru beitningakonur og unglingar og börn sem snemma byrjuðu 

að beita og þegar litlu vélbátarnir komu voru þar einnig landmenn og landformenn“ (Anna 

Sigurðardóttir. 1985: 197). Anna telur sennilegt að ekki hafi margar konur verið landformenn en 

nefnir þó dæmi um slíkt. En hér á eftir verður einungis fjallað um konur sem voru formenn á sjó 

og taka má fram að ýmsar fleiri hefði mátt fjalla um því fleiri kvenformanna er getið í heimildum. 

 

2.1 Þuríður Einarsdóttir 

Þuríður Einarsdóttir (1777-1863), sem þekkt er undir heitinu Þuríður formaður, gegndi formennsku 

á fiskibátum, meðal annars frá Þorlákshöfn í ein tíu ár. Hún var fædd í Stokkseyrarhreppi og fór 

fyrst á sjóinn ellefu ára gömul með föður sínum. Hún var lengi vel háseti en sautján ára gömul var 

hún orðin háseti upp á fullan hlut á bát hjá Bjarna Einarssyni bróður sínum. Það þótti sérstakt að 

stúlka undir tvítugu fengi fullan hlut á við fulltíða karlmenn en Þuríður var mjög fiskin og góður 

sjómaður og menn ánægðir með hennar störf til sjós. Þuríður er ekki fræg af sjómennskunni einni 

saman og eflaust hefur þar haft mikil áhrif Sagan af Þuríði formanni og Kambránsmönnum, sem 

skráð var af Brynjúlfi Jónssyni frá Minna-Núpi. Því má halda fram að Þuríður hafi orðið einskonar 

tákngervingur íslenskra sjókvenna. Hún er talin hafa hvatt konur til að fara til sjós og leitað eftir 

því að fá konur í pláss til sín og kennt þeim sjómennsku (Anna Sigurðardóttir. 1985: 200; Þórunn 

Magnúsdóttir. 1988: 91 og 1984: 37). 

Að jafnaði klæddist Þuríður karlmannsfötum vegna sjómennskunnar en til þess þurfti hún 

sérstakt leyfi frá sýslumanni. Sagan segir að leyfið hafi hún fengið gegn því að aðstoða við 

rannsókn á sakamáli því sem kallað var Kambránsmálið og skráð var á áðurnefnda bók (Brynjúlfur 

Jónsson. 1954: 113). Í útliti er Þuríður sögð hafa verið í meðallagi há og grönn, ákveðin og hafa 

alltaf talað máli hásetanna. Þá er henni lýst sem kviklegri og djarfmannlegri í fasi. Þuríður var líka 

talin stjórnsöm og fór ung í sambúð með manni sem ekki þoldi stjórnsemina en Þuríði var að sögn 

margt gefið annað en umburðalyndi og slitu þau samvistum. Þuríður hóf búskap með öðrum manni 

að Eystri Móhúsum og tók þá móður sína til sín. Þuríður eignaðist eina dóttur en giftist ekki 

barnsföður sínum og lauk sambúð þeirra eftir tvö ár. Dóttur sinni kom hún í fóstur og greiddi með 

henni en þá var hún orðin bátsformaður og þénaði vel. Dóttir hennar dó aðeins fimm ár gömul. 

Þegar Þuríður var fjörutíu og þriggja ára giftist hún vinnumanni sínum sem þá var tuttugu og eins 

árs gamall. Hjónabandið hélt aðeins í sex mánuði (Brynjúlfur Jónsson. 1954: 40-41). 

Árið 1830 fékk Þuríður verðlaun úr konungssjóði fyrir jarðrækt og sjósókn en féð notaði 

hún til að byggja upp bæi sína. Ráðningakjör Þuríðar eru skjalfest og varðveitt en hún var 

hálfdrættingur fram yfir fermingu en fullgildur háseti frá 17 ára aldri. Eftir að hún var orðin 

formaður þrjóskaðist skipseigandi nokkur við að borga henni formannshlutinn. Þuríður fór í mál 

og vann það. Það var ekki eina málssóknin sem Þuríður stóð í en hún stefndi manni fyrir meiðyrði 

gegn sér og vann það mál líka. Maður þessi sagði Þuríði vera tvíkynja, vegna karlmannsklæðanna, 

en prófastur benti manninum á að það væri fjarstæða að halda slíku fram um konu sem eignast hafi 

barn. Maðurinn bað Þuríði afsökunar og tók orð sín til baka (Þórunn Magnúsdóttir. 1984: 49-50). 

Þuríður sótti sjóinn til ársins 1843 en þá varð hún að hætta vegna heilsubrests og þurfti hún að 

þiggja sveitastyrk síðustu ár ævi sinnar. Þótt henni þætti ekkert verra en að verða sveitarómagi þá 

varð það svo að vera. En hún fékk að þó sjálf að kjósa sér verusta. (Brynjúlfur Jónsson. 1954: 210). 

Þuríður fékk oft á sig fleiri vísur en aðrir formenn þegar samdar voru svokallaðar 

formannavísur um Þorlákshafnarformenn (Anna Sigurðardóttir. 1985: 200). Ekki þarf að undrast 

það að samtímamenn Þuríðar hafi haft gaman af að skjóta á menn í áhöfn hennar því það var 

sérstakt að kona væri yfirmaður karla. Einstaklingar sem vekja athygli samtíðarmanna sinna, líkt 

og Þuríður, verða gjarnan efniviður sagna og skáldskapar og lifa áfram í skáldskapnum og á það 

við um Þuríði. Um Þuríði var meðal annars ort: 

 

Undirgefnir eftir vonum 

augum stefna á meykóng sinn, 

hafa svefn, en vaka í vonum 

víra gefn og hópurinn. (Anna Sigurðardóttir. 1985: 200) 

2.2 Halldóra Ólafsdóttir 

Í Breiðarfjarðaeyjum var alþekkt að konur stunduðu sjóróðra og „þótti ekkert tiltökumál, þótt 

konur sætu undir öllum árum og svo trónaði karlmaður í skut og héldi um stýrissveifina“ (Jóhanna 

Valdimarsdóttir. 1971: 9). Fyrir um það bil tvö hundruð árum bjó þar kona „sem hefir verið a.m.k. 

jafnoki Þuríðar formanns í sjósókn“ (Anna Sigurðardóttir. 1985: 205). Hún hét Halldóra 

Ólafsdóttir og réri margar vertíðir í Oddbjarnarskeri um miðja átjándu öld. Um aldur hennar er 

ekki vitað með vissu en líklega var hún fædd árið 1732 eða 17333. Hún var formaður á einum af 

bátum Eggerts bróður síns í Hergilsey. Eggert Ólafsson í Hergilsey (ca. 1732-1820) „gerði að 

jafnaði út þrjú skip úr Oddbjarnarskeri. Stýrði hann sjálfur einu, Tómas bróðir hans öðru, en því 

þriðja Halldóra“ (Jóhanna Valdimarsdóttir. 1971: 11).  

Halldóra giftist aldrei né eignaðist börn og bjó hún alla tíð á heimili Eggerts bróður síns 

(Játvarður Jökull Júlíusson. 1979: 25) en hann „auðgaðist mikið [...] bæði af nytjum lands og 

sjávar“ (Játvarður Jökull Júlíusson. 1979: 54). Á heimili Eggerts var ætíð margt manna og í 

manntali frá 1789 er þrjár systur hans taldar þar í heimili (Játvarður Jökull Júlíusson. 1979: 82). 

Eggert var þekktur fyrir hjálpsemi við flóttafólk sem í móðuharðindunum flykktist út í 

Oddbjarnarsker því þar var „fisk og annað sjávarfang“ að hafa þótt eyjan væri óbyggð utan þess 

tíma ársins sem þar var verstöð“ (Anna Sigurðardóttir. 1985: 205).  

Halldóra er sögð hafa verið í stöðugri keppni um sjósókn og aflabrögð við bræður sína og 

hafði oft á tíðum betur, þrátt fyrir að vera bækluð en hún var með klumbufót og gekk hölt og hlaut 

af þeim sökum „viðurnefnið klumbufótur eða klumba“ (Anna Sigurðardóttir. 1985: 205) eða 

„klumbufóta“ (Játvarður Jökull Júlíusson. 1979: 25). Hún þótti „stjórnsamur formaður og 

karlmanns ígildi að burðum“ (Anna Sigurðardóttir. 1985: 205). Halldóra kaus gjarnan að hafa 

konur einar að hásetum (Jóhanna Valdimarsdóttir. 1971: 11) og það þótti ekki síst merkilegt fyrir 

þær sakir að hún var jafnframt með aflahæstu formönnum í Oddjarnarskeri á þeim tíma (Anna 

Sigurðardóttir. 1985: 205). Halldóra er ein af fáum íslenskum konum sem vitað er að hafði 

sjómennskuna að aðalstarfi alla sína ævi, líkt og Þuríður formaður, enda er henni sífellt líkt við 

hana, eins og vísað hefur verið til hér að ofan. Því miður er ekki fleiri heimildir að finna um 

Halldóru og saga hennar því mjög ófullkomin en ljóst að það sem upp úr stendur er að hún hafi 

ekki verið síðri formaður en karlmenn og talin jafnoki Þuríðar Einarsdóttur. 

                                                
3 Í einu manntali er Halldóra talin vera jafngömul Eggerti bróður sínum og þá hljóta þau að hafa verið tvíburar. Sjá 

Játvarður Jökull Júlíusson. 1979: 25 og 82. 



 

16 
 

2.3 Þórunn Gísladóttir 

Önnur þekkt sjókona var Þórunn Gísladóttir (1847-1937) sem þó var þekktari fyrir grasalækningar 

og ljósmóðurstörf. Hún var fædd að Ytri-Ásum í Skaftártungu, ættuð úr Skaftafellssýslu og 

stundaði róðra suður með sjó þar sem hún bjó um hríð. Hún var þekktasti grasalæknir hér á landi 

á sinni tíð, var ljósmóðir í Fljótshverfi 1871-1872 og í Borgarfirði eystra 1902-1907. Hún giftist 

Filippusi Stefánssyni4 smið og eignuðust þau 14 börn.  

Þegar Þórunn var barn að aldri fluttu foreldar hennar að Býarskerjum á Miðnesi á 

Suðurnesjum. Gísli faðir Þórunnar gerði út skip til sjóróðra og einn veturinn átti Þorlákur bróðir 

hans að vera formaður á skipinu en hann varð úti á Fjallabaksvegi á leiðinni suður. Þá var ákveðið 

að Jón sonur Gísla yrði formaður þessa vertíð. Þar sem Jón hafði verið í plássi á skipinu vantaði 

nú einn mann. Þórunn bauðst þá til að róa með bróður sínum og varð það úr. Um miðja vertíðina 

veiktist Jón af lungnabólgu og dó. Þórunn tók það afar nærri sér en þau Jón höfðu alltaf verið 

samrýmd. Þau þóttu líkust systkinanna, fjörug og dugleg. Að jarðaförinni afstaðinni lét Þórunn 

klippa hárið á sér stutt, klæddist  skinnbrók, stakki og sjóhatti bróður síns og tók við formennskunni 

á bátnum. Enginn mótmælti og hásetarnir fylgdu henni (Árni Óla. 1948: 15). 

Sjálf segir Þórunn svo frá að þegar Jón féll frá hafi hún séð að þarna væri fallin frá styrkasta 

stoðin undir búinu. Hún hafi þá tekið fötin hans og gengið í hans skipsrúm. Annar formaður hafi 

verið fenginn yfir vetrarvertíðina en hún sjálf verið formaður á vorvertíðinni. Með frásögn hennar 

fylgir kvæði:  

 

Svo brást mér brautargengi, 

Jón bleikur hné að vengi; 

þá sá ég öldu hólma 

og mínu á brjósti brotna; 

þá bjóst ég við að lotna; 

þá hugði eg hvað til ráða 

helst nú væri og dáða; 

engan elska kunni 

eg í veröldunni 

utan dáinn einan, 

ástarkæran, hreinan. 

Nú tók ég karlmannsklæði 

og kaus mér sess við ræði; 

að sigla um saltar brautir 

það sefar margar þrautir; 

                                                
4 Nafn hans er ýmist ritað Filippus eða Filipus en hér er valin fyrri mynd nafnsins. 

ég hugði á framtíð fræga 

og finna brauðið næga.  

(Sigfús Sigfússon. 1988: 259) 

 

Synir Þórunnar Stefán og Erlingur hafa báðir fjallað um móður sína á prenti. Erlingur segir 

að hún hafi snemma þótt „stórhuga og kjarkmikil og liðtæk til allra verka“  (Erlingur Filippusson. 

1962: 235) og lýsir hugrekki hennar við erfiðar aðstæður. Henni var augljóslega ekki fisjað saman, 

hún sundreið ströng vatnsföll þegar aðrir töldu ófært og vann langan vinnudag við hin 

aðskiljanlegustu verk (Erlingur Filippusson. 1962: 234-238). Erlingur getur ekki um sjósókn 

móður sinnar en Stefán bróðir hans segir skemmtilega sögu af því þegar faðir hans „fer suður til 

að sækja heitmey sína“: 

 

   Segir ekki af ferð hans fyr en hann kom að Býaskerjum. Var þá kærastan að 

koma af sjó með körlum sínum. Mun honum þá ekki hafa litist hún jafn kvenleg 

og um sumarið. Þarna kom á móti honum sjóklæddur maður og bullaði sjór upp 

úr stórum sjóskónum. Þessi maður tók ofan sjóhattinn og sá hann þá að þetta var 

Þórunn, þótt torkennileg væri, með hárið stýft við eyrun.  

(Árni Óla. 1948: 15-16).  

 

Frásögn Stefáns og Þórunnar sjálfrar ber ekki saman um það hvernig fundum þeirra Filippusar bar 

saman. Svo virðist sem Þórunn hafi fyrir tvítugsaldur átt í leynilegu ástarsambandi við danskan 

mann sem enginn vissi af nema Jón bróðir hennar. Elskhuginn danski lést skömmu áður en hún 

missti bróður sinn. Hún getur þessa manns og trúnaðarvinar síns í ljóði: „Nú gekk ég glöð með 

vinum / í glæstum sólarskinum / einum því ég unni / ungum stálarunni;“ Seinna í ljóðinu segir hún 

frá áfallinu: „upp þá reis ein alda,  / á brík lenti falda; / heyrði ég að Kristján kæri / kaldur nár að 

væri“. Lokaorðin gefa upp trúnaðarvininn, sem hún vissi ekki að hún þyrfti að kveðja svo fljótt: 

„bót varð best við meinum / við bróður tala í leynum; / hugði eg sorg að haka / og horfa ei til baka“ 

(Sigfús Sigfússon. 1988: 257-289).  

Saga Þórunnar af því þegar Filippus kom að sækja hana er á þá leið að hún hafi alls ekki 

viljað giftast honum. Ekki það að hún hefði neitt á móti honum, heldur var hún enn í sárum eftir 

vinamissinn og vildi ekki giftast neinum að svo stöddu. Faðir hennar vildi það hins vegar og fékk 

séra Sigurð Sívertsen í lið með sér til að tala um fyrir stelpunni. Hún sagðist hvergi fara og að hana 

varðaði fjandann ekkert um þeirra ráðahag. „En hér voru engin grið gefin því nú kom presturinn 

barmafullur af guðmóði sínum og andagift og skriftaði mér rækileg; sýndi mér inn í opið helvíti ef 

ég léti eigi undan. Þarna predikaði hann þangað til hann lamaði loks viljamátt minn því faðir minn 

var líka við hina hlið mér, strangur og óvægin“ (Sigfús Sigfússon. 1988: 261). Þórunni kom þá það 

snilldar ráð í hug að gera sig svo ljóta að hann vildi hana ekki. Hún lét skera hár sitt og gekk í 

karlmannsfötum, enda sótti hún sjóinn af kappi. Þegar Filippus kom að sækja hana neitaði hún að 

skipta um föt en spígsporaði í sjóklæðunum, óþvegin og ógreidd, fyrir utan gluggann þar sem 

Filippus og faðir hennar sátu: „… svo Filippus sæi hvað tælandi girnileg ég væri.“ En Filippus var 

þolinmæðin uppmáluð og smám saman afvopnaði hann Þórunni og fór hún með honum. Það sem 

henni þótti verst var að faðir hennar og presturinn gengu frá leyfisbréfi að henni óafvitandi (Sigfús 

Sigfússon. 1988: 261). Það er eðlilegt að Þórunn hafi ekki rifjað upp þessa atburði fyrir Stefáni 

syni sínum eða öðrum börnum sínum löngu síðar og líklegt að enginn hafi heyrt söguna af vörum 

Þórunnar nema skrásetjarinn Sigfús Sigfússon (Franz Gíslason. 2004: 211). 

Sambúðin var Þórunni ómöguleg í byrjun og heimtaði hún að Filippus færi, ef hann ekki 

yrði við því þá færi hún. Það varð úr að hann fór suður í Merkjanes til Sigurðar bróður sín og var 

þar á sjó eina vertíð. Þegar hann var farinn fékk Þórunn samviskubit og var hrædd um að eitthvað 

kæmi fyrir hann. Hvað ef hann nú færist, þá væri það henni að kenna. Þegar hann kom heim eftir 

að hafa látið undan henni, eins og hún lét undan honum áður, náðu þau sáttum, voru orðnir 

jafningjar.  

Þórunn var ekki í góðri stöðu en reyndi eins og hún gat að vera sjálfrar sín. Hún mátti sín 

lítils, ung stúlka í föðurhúsum að reyna að standa uppi í hárinu á alvalda karlaveldi. Hún bar harm 

sinn í hljóði eftir að ástmaðurinn féll frá og hún missti þann eina vin sem hún hafði trúað fyrir 

honum. En eftir að hún sættist við Filippus varð hjónaband þeirra farsælt (Franz Gíslason. 2004: 

212). Þau fluttust til Austfjarða 1897 og tók Þórunn við ljósmóðurstörfum þar 1902. Því starfi 

gengdi hún til 1907 þegar Regína dóttir hennar tók við starfinu. Hún stundaði talsverðar 

jurtalækningar og einbeitti sér meira að því eftir að hún hætti ljósmóðurstörfum. Þá þekkingu fékk 

hún að hluta til í arf frá móður sinni en hún eignaðist einnig fræðibækur um jurtalækningar, las sér 

til og bætti við þekkingu sína (Erlingur Filipusson. 1962: 237-238).  Þórunn lést 19. júlí 1937.   

 Líkt og aðrir kvenkyns formenn sem hér er fjallað um á Þórunn Gísladóttir sér afar sérstaka 

sögu sem lifir áfram. Sumir þættir sögu hennar eru byggðir á staðreyndum en aðrir hafa verið 

spunnar um hana vegna þess hve sérstök persóna hún var. Þórunn var sterkur persónuleiki, 

sjálfstæð kona sem bauð karlaveldinu birginn, þó ekki hafi hún alltaf haft fullnaðarsigur í baráttu 

sinni.  

Þriðji kafli: Hafið og sjómennska í kvæðum íslenskra kvenna 

 

Hafið hefur alltaf verið mikill áhrifavaldur á íslenskan skáldskap og veitt skáldum innblástur, allt 

frá Agli Skallgrímssyni og fram á okkar daga, enda hefur sjómennskan yfir sér ævintýrablæ og 

hafið sjálft verður í huga skáldanna tákn sem endurspeglar lífið. Allir kannast við dægurlagatexta 

þar sem sungið er um hetjur hafsins, sjómennina. Færri vita að eitt af okkar þekktustu ljóðum, 

kvæðið „Útnesjamenn“ (stundum kallað „Suðurnesjamenn“) er eftir konu, Ólínu Andrésdóttur.  

Herdís tvíburasystir hennar var ein af mörgum sjókonum í Breiðafjarðareyjum og eitt þekktasta 

kvæði hennar ber titilinn „Ein á báti“, þar sem hún notar sjómennskuna sem myndhverfingu fyrir 

lífið. Þær systur Herdís og Ólína ortu báðar mikið um reynsluheim sjómanna og verður vikið að 

því nánar hér á eftir.  

Hafið leikur að sjálfsögðu stórt hlutverk í íslenskum náttúruljóðum, enda um að ræða 

náttúrufyrirbæri sem Íslendingar hafa svo til stöðugt fyrir augunum í öllum sínum margbreytileika. 

Skáld yrkja því um hafið hvort sem þau hafa persónulega reynslu af sjómennsku eða ekki. Þannig 

bregður skáldkonan Ólöf Sigurðardóttir á Hlöðum (1857-1933) upp fallegri mynd af sólsetri við 

haf í ljóðinu „Sumarkvöld 1908“: 

 

Sezt er rökkurs silkidjúp 

sæll og klökkur dagur. 

Er að sökkva‘ í sævar djúp 

sólar nökkvi fagur. 

 

Fjöru boga bröttum í  

bárur soga, renna. 

Öll í loga eru ský, 

áll og vogur brenna. 

 

Í logni bátur, létt sem ský, 

líður státinn, hraður.  

Þar er káta æskan í, 

ómar hlátur glaður. 

 

Ungamóðir út á vog 

æfir jóðin hljóðu. 

Værðar-óður, vatna-sog 

verða‘að ljóði góðu. 

  (Hafræna. 1997: 167) 

Við leit að ljóðum íslenskra kvenna um hafið og sjómennsku var ljóðasafnið Hafræna, 

sjávarljóð og siglinga haft til hliðsjónar. Guðmundur Finnbogason valdi ljóðin í safnið og í formála 

að fyrstu útgáfu þess segir hann að ljóðasafnið „sé ætlað íslenzkum sjómönnum, 

Stýrimannaskólanum og öðrum þeim sem ljóðum unna“ (Guðmundur Finnbogason. 1997: V). Þá 

segir hann að ljóðasafninu sé einnig ætlað að:  

 

[…] lauga úr huga og af vörum sjómanna vorra allan þann útlenda orðahroða, 

sem skolað hefir inn í sjómannamálið og gert það að afskræmi tungu vorrar. Ef 

sjómenn vorir taka upp þau orð, sem nú er verið að smíða handa þeim, og lesa, 

kveða og syngja þessi ljóð – og þeir ættu að læra bæði rímnalög og sönglög í 

Stýrimannaskólanum – þá mun bráðum hljóma um höfin sú íslenzka, sem ætterni 

þeirra og karlmennzku er samboðin.  

(Guðmundur Finnbogason. 1997: VI) 

 

Í þvottalaug karlmennskunnar og tungunnar, Hafrænu, leynast nokkuð mörg ljóð eftir konur. Í 

bókinni má finna ljóð eftir Látra-Björgu, Ólöfu Sigurðardóttur á Hlöðum, Herdísi Andrésdóttur, 

Ólínu Andrésdóttur,Theódóru Thoroddsen, Huldu og Júlíönu Jónsdóttur. Flest ljóðanna sem varða 

reynslu af sjómennsku eru eftir Látra-Björgu og systurnar Herdísi og Ólínu og verður því 

athyglinni beint helst að þeim hér á eftir.  

 

3.1 Björg Einarsdóttir, Látra-Björg 

 

Grundir, elfur, salt og sandar, 

sjós með dunum, 

undir skelfur allt af fjandans 

ólátunum. 

 

Ekki verður fjallað um hafið og sjómennsku í kvæðum íslenskra kvenna án þess að Látra-Björg 

fái þar sinn sess. Björg Einarsdóttir fæddist 26. nóvember 1716 í Stærra-Árskógi á Árskógsströnd, 

norðan við Eyjafjörð. Faðir hennar var prestur en henni var komið í fóstur að Látrum á Látraströnd 

sem var útvegsbýli og þar lærði Björg handtökin til sjós og stundaði sjóinn alla sína starfstíð. Í 

kveðskap sínum fjallaði hún oft um sjóróðra og baráttuna við hafið, um baráttuna við náttúruöflin 

og daglegt líf. Bjargar Einarsdóttur er getið í 28 handritum sem varðveitt eru í Landsbókasafni og 

þykir Látra-Björg vera eitt af þjóðlegustu en jafnframt sérkennilegustu skáldum okkar. 

Viðurnefnið Látra-Björg fékk hún ekki fyrr en í byrjun nítjándu aldar, en þá er það skráð í handriti. 

Kvæðasafn hennar var gefið út af Helgafelli 1949. Eftir Björgu hafa varðveist tvö sálmavers, þau 

eru skráð í handriti sem skráð er á 18. öld en finnast hvergi annarsstaðar, enda Björg þekkt fyrir 

annað en að yrkja sálma (Guðrún P. Helgadóttir. 1963: 60). 

Um ævi Látra Bjargar er fátt vitað en ætt hennar er kunn og var hún talin vera af góðu fólki, 

komin af sýslumönnum og prestum í báðar ættir. Hún er talin líkjast föður sínum um gáfur og 

hagmælsku, kappsemi og hugdirfsku, en föður hennar hefur verið lýst þannig: „Einar var 

skáldmæltur vel, sjósóknari mikill og ofurhugi og skorti hvorki þekkingu né gáfur. Var hann af 

mörgum talinn fjölbreytinn í lund og lítt þokkaður. Á þessari öld þjóðsagna og hjátrúar töldu menn 

ófarnað hans stafa af því, að hann skaut á unga aldri örn til bana“ (Guðrún P. Helgadóttir. 1963: 

60).  

Björg kom með foreldrum sínum Einari Sæmundssyni og Margréti Björnsdóttur að Látrum 

á Látraströnd og varð eftir þar þegar þau fluttu þaðan. Þá var hún um níu ára gömul og hefur því 

varið stærstum hluta ævi sinnar að Látrum. Látur var útvegsbýli og þótti kostajörð, þar var sellátur 

og mikil fiskisæld skammt frá landi. Þar var lengi útræði þrátt fyrir að lendingin væri erfið en 

þverhníptir klettar ganga þar í sjó fram og eru blindsker fyrir utan. Að Látrum hljóta að hafa búið 

miklir sjógarpar og í þessu umhverfi, klettóttri brimströndinni og sjónum í kring, mótaðist Látra- 

Björg. Björg lærði sjósókn af Einari Hallgrímssyni formanni og hafði sjósókn að aðalstarfi alla tíð. 

Hún hefur haft meira sjálfræði en vanalegt var um konur á þeim tíma. Hún giftist aldrei og var 

barnlaus og hún var aldrei fastráðið hjú annara, en það var lögbundið um búlaust fólk á átjándu 

öld (Þórunn Magnússdóttir. 1984: 29). 

Látra-Björgu eru ekki eignaðar rímur eða löng kvæði en hún yrkir oftast lausavísur undir 

rímnaháttum, stundum vikivaka og stöku sinnum undir dróttkvæðum hætti. Hún kveður kröftugar 

veðurfars- og náttúrlýsingar, oft í kröppum dans við hafið; dáir háa siglingu og öldurót. Eins og 

áður hefur verið nefnt var Björg sjómaður af lífi og sál, hún gaf karlmönnum ekkert eftir við 

róðurinn og sagt er henni hafi líkað illa linir ræðarar og kveðið þessa vísu til Stígs Þórarinssonar 

fósturbróður síns: 

 

Róðu betur kær minn kall, 

kenndu ekki í brjóst um sjóinn, 

þótt harðara takirðu herðafall 

hann er á morgun gróinn. 

Björg var mikil aflakló og fiskaði oft vel þó að enginn annar fengi neitt. Það hefur vakið 

afbrýðisemi og menn sökuðu hana um galdra og héldu því fram að hún hafi kveðið að sér fisk og 

eins og sjá má í einni vísu hennar þá bað hún ekki um neina smáfiska: 

 

Sendu drottinn mildur mér 

minn á öngul valinn 

flyðru þá, sem falleg er, 

fyrir sporðinn alin.  

 

Trúarlíf Bjargar birtist í kveðskap hennar, eins og við er að búast á átjándu öld. Hún er rétttrúuð 

og talar um dóminn mikla sem kemur með vítiskvölum og ávarpar guð, líkt og fleiri samtímaskáld 

hennar gera: 

 

Aldrei Látra- brennur bær, 

bleytan slíku veldur, 

þangað til að Kristur kær 

kemur og dóminn heldur. 

 

En hún á það til að ákalla fleiri máttarvöld  og kallar til alla krafta þegar hún kveður ákvæðavísur 

og greinilegt er að hún trúir á mátt sjávarins:  

 

Bið ég höddur blóðugar, 

þó bregði upp faldi sínum, 

Ránardætur reisugar, 

rassi að hlífa mínum. 

 

Það er alltaf stutt í húmorinn og kaldhæðnina hjá Björgu, bærinn á Látrum er svo blautur að hann 

mun aldrei brenna og hún biður máttarvöldin að bjarga rassinum á sér. Björg orti einnig skop og 

níð um samferðamenn sína og virðist flest sem fyrir hana bar verða að yrkisefni og töldu menn að 

ekki væri gott að eiga framtíð sína undir orðum skáldkonunnar. Líklega hafa menn ekki alltaf verið 

ánægðir með sendingarnar og sumir hræðst ámælin. Áður hefur verið minnst á að í gömlu handriti 

hafi Björgu verið eignaður sálmur en enginn fæst til að trúa að hún hafi ort sálm. Þjóðtrúin geymir 

myndina af hranalegri förukonu sem hreitir út úr sér sveitavísum og þannig lifir Látra-Björg áfram 

(Guðrún P. Helgadóttir. 1963: 69). 

 Látra-Björg er aðalpersónan í nýlegri skáldsögu Hermanns Stefánssonar Bjargræði 

(2016). Sagan er óvenjuleg að því leyti að hún gerist í nútímanum, að miklu leyti á kaffihúsi í 

miðbæ Reykjavíkur, en eins og áður hefur komið fram fæddist Björg fyrir um 300 árum. Þarna er 

hún þó mætt ljóslifandi, lætur gamminn geisa og liggur ekki á skoðunum sínum um nútímann. 

Björg vill meðal annars leiðrétta sögusagnir um sig og fá viðurkenningu á að hafa samið sálmana 

sem áður hafa verið nefndir, sem og leiðrétta slúðrið um sig og franskan elskhuga sinn. Hún vill 

leiðrétta söguna sína, því sagan sé hennar og hún eigi ekki aðra. Hún leggur áherslu á að saga hvers 

manns sé honum mikilvæg og hún aðvarar viðmælanda sinn, Tómas, sem og lesandann: „Gættu 

að, Tómas, að missa ekki sjónar á sögu þinni“ (Hermann Stefánsson. 2016: 44). Saga Látra-Bjargar 

er einnig sjómannasaga og við þurfum að gæta þess að missa ekki sjónar á henni. Í Bjargræði orðar 

hún þetta á eftirfarandi hátt: 

 

Á þinni tíð, þetta veit ég fyrir víst, er óalgengara að konur séu sjómenn en það 

var á minni tíð, við áttum miklu fleiri sjókonur, þær voru þrjár í 

Íslendingasögunum sem getið er, drukknuðu einar þrjár 1554, og enn áfram og 

fjölgaði, Þuríður formaður, Herdís Andrésdóttir … Ég hef hlerað um 

útgerðafélag sem bannar konur til sjós á sínum skipum, það fari allt í ást og 

vitleysu í löngu úthaldi. Ekki var það svo á minni tíð, en á hinn bóginn fengu 

sjókonur minni hlut en sjómenn, það var klárt, litið var svo á að þær væru aumari, 

sem þær líka almennt eru, kellíngarnar, og kæmu minnu í verk og því fengju þær 

lægra. En ég aftur á móti, ég var ekki aumari. Það var strit og það var fyrirhöfn 

og til þurfti kjaft og jafnvel kvæði en minn hlutur var ekki rýrari en þeirra 

karlvesalinga sem með mér reru. Ég var minn eigin herra og svo varð ég 

formaður.  (Hermann Stefánsson. 2016: 90) 

 

Hermann fléttar í skáldsögunni saman fortíð og nútíð á listilegan hátt, en nútíma sjókonur kannast 

við þann orðróm að allt geti farið „í ást og vitleysu í löngu úthaldi“, sem og það almenna álit að 

sjómennska sé ekki við hæfi kvenna. Skáldsagan Bjargræði er ekki úr sama skapalóni og 

hefðbundnar sjómannasögur og er af allt öðrum toga. Bókin kom út árið 2016 á 300 ára afmælisári 

skáldkonunnar og sjókonunnar Látra-Bjargar. Ef ekki hefði verið fyrir skáldagáfur hennar væri 

hún kannski öllum gleymd. Konur sem vekja athygli samtíðarmanna sinna verða efniviður sagna 

og skáldskapar en persónurnar sem eftir standa í skáldskapnum endurspegla ekki endilega þá 

persónu sem var til í raunveruleikanum. Þuríður formaður og Látra-Björg voru báðar slíkar 

persónur. Þær lifðu á jaðrinum, utan hefðbundins samfélags þar sem þær gáfu karlmönnum ekkert 

eftir við vinnu, hvort heldur var við bústörf eða sjósókn. Hvorug þeirra giftist og þær klæddu sig 

ekki eins og aðrar konur. Þær voru eigin herrar og létu ekki vaða yfir sig. Þess vegna voru þær 

óvenjulegar og umtalaðar og efniviður sagna og skáldskapar löngu eftir sinn dag. 

 

3.2 Herdís og Ólína Andrésdætur 

Skáldkonurnar Herdís og Ólína Andrésdætur voru tvíburar fæddar í Flatey á Breiðafirði 13. júní 

1858 og bjuggu á bænum Hólsbúð sunnanvert á eynni. Foreldrar þeirra Andrés Andrésson og 

Sesselja Jónsdóttir voru bæði skáldmælt og dáðafólk. Andrés fórst með Snarfara 1861, þær systur 

voru þá aðeins þriggja ára (Jón Thorarensen. 1980: 309-310). Í kjölfar sjóslyssins var fjölskyldunni 

sundrað og fór Herdís í fóstur til efnaðra hjóna í Flatey. Þar ólst hún upp þar til hún var þrettán ára 

en fermingarárið sitt dvaldi hún hjá séra Ólafi Johnsen á Stað á Reykjanesi en flutti svo aftur heim 

í Breiðafjörðinn. Þá má segja að hún hafi farið að vinna fyrir sér og fjallar þekktasta kvæði hennar 

um þau fjölda mörgu störf sem hún innti af hendi í gegnum ævina. Á meðal starfa hennar var 

sjósókn en eins og áður hefur komið fram var það algengt að konur í Breiðafirði sæktu sjóinn. 

Herdís giftist Jóni Einari Jónssyni frá Steinnesi og eignuðust þau sjö börn en aðeins þrjú lifðu. 

Herdís varð ekkja í blóma lífsins og mörg kvæða hennar lýsa erfiðri lífbaráttur og djúpri sorg enda 

sækir hún yrkisefnin beint í eigin lífsreynslu (Soffía Auður Birgisdóttir. 2011: 12). Ólína giftist 

hins vegar aldrei en hún eignaðist eina dóttur með Guðbrandi Sturlusyni frá Hvítadal (Jón 

Thorarensen. 1980: 310). 

Í kveðskap Herdísar og Ólínu er dregin upp mynd af lífi kvenna, og þá sérstaklega kvenna 

í Breiðafjarðareyjum, en ljóðin þeirra eru mörg hver ævisöguleg. Báðar tókust þær á við sorgina 

og erfiða ævi með því að yrkja og oft er það til hafsins og sjómennskunnar sem þær sækja 

líkingamál sitt. Fyrsta kvæði Herdísar sem birtist á prenti var kvæðið „Ein á báti“ sem birtist í 

Skírni árið 1917. Í kvæðinu notar hún sjómennskuna sem myndhverfingu fyrir lífið og líkir hún 

lífsbaráttunni við sjómennsku; að róa ein um lífsins ólgusjó með sára lófa. Kvæðið er átta erindi 

og skiptist efnislega upp í tvo jafna hluta. Í fyrri hlutanum er ljóðmælandinn að lýsa baráttu sinni 

„ein á báti“ og hefur átt „við margt að stríða“. 

 

Eg hef fengið af því nóg, 

oft með sára lófa, 

út á lífsins ólgusjó 

ein á báti að róa. 

Í seinni hlutanum snýr ljóðmælandi sér til almættisins, ávarpar hann í 2. persónu og biður um hann 

að lofa sér „að lenda senn / við landið hinum megin“. Hún biður ekki um mikið í lokaerindinu, 

aðeins um ró og frið.  

 

Engan heimta jeg Edensskóg 

eða dýrðarheima. 

Lof mjer bara að lifa í ró 

og liðnum tíma gleyma.  

(Ljóðmæli Ólínu og Herdísar. 1980: 208-209) 

 

Ljóð Herdísar bera þess glögg merki að lífsleið hennar hafi verið erfið og hún tekist á við sorgir 

sínar í skáldskapnum. Hina sterku dauðaþrá sem sjá má í „Ein á báti“ og fleiri kvæðum Herdísar 

má kalla eitt af gegnumgangandi stefjum í kveðskap hennar. Mjög víða kemur fram trú á hjálpræði 

Drottins sem mun leiða hana á betri stað eftir þetta líf, eins og glöggt má sjá af síðari hluta „Ein á 

báti“. Í lokalínum ljóðsins „Leiddist mjer að lúta smáu“ yrkir Herdís: „En þeim, sem aldrei þurfa 

að gráta / og þrautir engar beygja, / verður ljúft að lifa, en sárt að deyja“ (Ljóðmæli Ólínu og 

Herdísar. 1980: 204). Undirskilið er þá að þeir sem þurfi að þola þrautir í lifanda lífi verði dauðinn 

ljúfari en ella. Svipaðan tón má finna í kveðskap Ólínu en þær systur vor heittrúaðar og lifðu í 

þeirri von að trúin á hjálpræðið væri ljós í myrkri erfiðrar tilveru, eins og sjá má í þessum línum 

Ólínu úr ljóðinu „Hvað er lífið?“: „Hvað er dauðinn? Deiling stranda / dýrðar lands og tímans 

straums, / fylling vona, vor míns anda, / vaka og ráðning lífsins draums“ (Ljóðmæli Ólínu og 

Herdísar. 1980: 35).  

 Herdís og Ólína yrkja báðar mörg kvæða sinna um æskustöðvarnar í Breiðafirði þar sem 

lífsbaráttan var hörð og náttúruöflin sterk. Ólína á kvæði eins og „Vestanrok við Breiðafjörð“ þar 

sem veðurofsinn geisar grimmt og „Blæjalogn á Breiðafirði“ þar sem unnur andar undur blítt og 

það er eins og um tvo ólíka heima sé að ræða. Siglingavísur Herdísar spanna allskonar sjóveður 

og draga upp mynd af tilfinningum manns til sjós í allskyns veðrum, frá blíðviðri yfir í skafla 

brælu. Þar lýsir hún reynslu sjómannsins og dregur fram hvernig hann er háður veðri og vindum. 

Það er ljúft að sigla í góðviðri en vandinn eykst þegar vindurinn sækir í sig veðrið: 

 

Fylli vindur voðirnar, 

væri synd að neita, 

að þá sje yndi yfir mar 

árahind að beita. 

Þegar í hroða hræða drótt 

Hræsvelgs voða sköllin, 

þýtur gnoðin áfram ótt 

yfir boðaföllin. 

 

Svigni band og bogni rá, 

bólgni strandir hlýra, 

eykst þá vandi um úfinn sjá 

öldugangi að stýra. 

 

Þegar kringum skipið skafl 

skall með rigni sína, 

best sá þvinga báruafl 

Breiðfirðinga mína. 

(Ljóðmæli Ólínu og Herdísar. 1980: 218) 

 

„Kveðið við spuna“ eftir Herdísi er afar áhrifamikill kvæðabálkur í 30 ferskeyttum erindum 

þar sem hún rekur margvíslega vinnu sem hún hefur innt af hendi á 75 ára ævi sinni. Í kvæðinu 

ávarpar hún börn, hún situr við spunarokk og miðlar fróðleik um vinnu kvenna í gegnum 

skáldskapinn. Herdís spinnur „snilldarlegan texta sem byggður er á endurtekningum og 

orðarunum. Þannig nær hún fram taktföstum slætti í ljóðmálið sem endurspeglar iðju hennar; hún 

spinnur í tvenns konar skilningi“ (Soffía Auður Birgisdóttir. 2011: 14). Í þremur erindum víkur 

hún að sjósókn sinni: 

 

Fáki hef beitt um freðna jörð 

og frónið blómum gróið, 

og út um bláan Breiðafjörð 

bát og skipi róið. 

 

Heflað segl eg hef við rá 

hert á reiðaböndum, 

austurtrogi tekið á, 

tveimur ausið höndum. 

 

Þó að stundum þætti neyð 

þetta við að stríða, 

úti á kaldri lagarleið 

var lært að vinna og hlýða. 

(Ljóðmæli Ólínu og Herdísar. 1980: 303-308) 

 Í „Barnaþulu“ eftir Ólínu má sjá svipaða aðferð, þ.e.a.s. hún yrkir langa þulu þar sem góðir 

siðir eru brýndir fyrir börnunum og ýmis konar vinnu er lýst. Þar er meðal annars vísað til 

karlmanna sem vilja halda í veiðiför: 

 

Maggi, Siggi, Mundi, Geiri 

mætast fram á sjávareyri, 

setja báta fleiri og fleiri 

fram úr breiðri, ruddri vör, 

vilja þeir halda í veiðiför, 

sækja afla meiri, meiri, 

marinn sig þó ylgi. 

En kappi er best að forsjá fylgi. 

Þó vaxa kunni vindaþotan, 

vilja þeir hugsa um skipaflotann; 

rennaʼ honum á veg sinn votan, 

vinda upp segl, um stjórnvölinn 

leggja glaðir lófa sinn. 

Farir þú hönd um formanns-sprotann, 

festu það í minni, 

að flagð er oft undir fögru og sljettu skinni. 

Oft er það hestsins hygni að þakka, 

hittirðu ekki vaðið skakka. 

Annað er það um öldu-blakka; 

ekki skynja þeir lifsins strit. 

Hjer þarf mannsins hyggjuvit. 

Stýrirðu ei rjett í báru-bakka, 

Búið er heljar grandið. 

„Ein ef rís, er önnur vís við landið“. 

Mjór er stundum mikils vísir; 

menn ef nytsamt starfa fýsir, 

af þeim eins og ljósi lýsir, 

-jeg leigði mjer skip í fyrra tvö. 

Nú hef jeg smíðað sjálfur sjö. 

Sá, sem lengi leti hýsir, 

lítið hefur að veita.  

Ekki skulum við eftir honum breyta. 

(Ljóðmæli Ólínu og Herdísar. 1980: 11-12) 

 

Það er athyglisvert að þrátt fyrir að Ólína alist upp við að konur gegni sjómennsku líkt og karlar 

heldur hún sig við hefðirnar í skáldskapnum og mælir um hefðbundin karlastörf til drengja og 

hefðbundin kvennastörf til stúlkna í þulunni. Stúlkurnar fá hvatningu til að læra að spinna, vefa og 

sauma og þó að lítill tími sé til að lesa þá skulu þær gera það. En drengir fá hvatningu til smíða og 

viðgerða, einnig til sjósóknar en eru beðnir að fara varlega, eins og sést af brotinu hér að ofan. Þá 

er ekki síður merkilegt að undir lok brotsins kemur í ljós að ljóðmælandinn er karlkyns; hann hefur 

„smíðað sjálfur“ sjö skip. Sjá má sterk tök hefðarinnar hvað varða kynhlutverk í þessari þulu Ólínu 

en í „Breiðfirðinga-vísum“ kemur fram að hún hefur sjálf fengið „vist á bátunum“ í Breiðafirði og 

hún yrkir: 

 

Faldasunna sál var heið, 

þær saumuðu, spunnu, stýrðu skeið, 

þeim var kunnug láar leið, 

lögð yfir grunna svæðin breið. 

 

Öllum stundum starfsamar 

styrkum mundum konurnar 

ýttu á sundin árarnar, 

öxluðu og bundu sáturnar. 

(Ljóðmæli Ólínu og Herdísar. 1980: 47-50) 

 

Ólína yrkir í fleiri kvæðum í orðastað karlmanna og um karlkyns sjómenn. Kvæði hennar 

„Útnesjamenn“ er eitt sterkasta og öflugasta sjómannakvæði sem samið hefur verið á íslenska 

tungu og flestir þekkja hið kröftuga lag Sigvalda Kaldalóns þar sem sungin eru aðeins fá erindi af 

þeim 30 erindum sem kvæðið samanstendur af. Þau erindi sem sungin eru draga fram hetjuskap 

og hreysti sjómanna af Suðurnesjum. Í einu erindi kemur þessi skemmtilega hending: „Ekki var 

að spauga með íslenskt sjómanns blóð, / ólgandi sem hafið /og eldfjallaglóð“  (Ljóðmæli Ólínu og 

Herdísar. 1980: 103-107). 

Fjórði kafli: Sjómenn í bókmenntum 

 

Eins og Rúnar Helgi Vignisson rithöfundur bendir á í frásögninni „Af ósýnilegum mönnum  - 

sjómenn í bókmenntum“ finnst „ekkert stórt og viðurkennt skáldverk um sjómannslíf“ í íslenskri 

bókmenntasögu, enn sem komið er. Rúnar Helgi skrifar: 

 

Við eigum ýmsa sagnaþætti um sjómenn, svo sem bækurnar Mennirnir í brúnni, 

Þrautgóðir á raunastund, Hart í stjór og fleiri ævisögur, en skáldverk sem gerast 

úti á sjó eru raunalega fá. Enn vantar okkur íslenska skáldsögu sem gerist um 

borð í frystitogara og í þessu sambandi verður mér iðulega hugsað til orða 

Þorsteins Antonssonar rithöfundar um að íslenskir höfundar séu að stofni til 

sveitamenn, sveitamenningin sé grunnurinn að bókmenningu okkar, enda voru 

Íslendingasögurnar skrifaðar á skinn, ekki roð. Við eigum að minnsta kosti engan 

Moby Dick, en aftur á móti eigum við Sjálfstætt fólk um bóndann Bjart í 

Sumarhúsum og reyndar eigum við líka Sölku Völku um sjávarplássið. En við 

eigum enn ekkert stórt og viðurkennt skáldverk um sjómannslíf. (Rúnar Helgi 

Vignisson. 2006: 3)  

 

Það skyldi því engan undra að ekki skuli vera til stórt og viðurkennt íslenskt skáldverk um sjókonu 

þar sem þær eru undir 10% sjómanna. En við leit að slíku verki, eða bara skáldsögu um sjókonu,  

var ekki um auðugan garð að gresja. Tvær skáldsögur fundust, annars vegar skáldsagan 

Skipstjórinn okkar er kona, eftir Ragnar Þorsteinsson og hinsvegar Bjargræði eftir Hermann 

Stefánsson en það er langsótt að setja þá síðarnefndu undir þennan sjóarahatt þótt Látra-Björg sé 

aðalpersóna sögunnar, eins og vísað var til í kaflanum um hana. 

Í þessum kafla verður því aðeins ein skáldsaga til umfjöllununar, en það er áðurnefnd 

Skipstjórinn okkar er kona eftir Ragnar Þorsteinsson. 

 

4.1 Skipstjórinn okkar er kona 

Þegar skáldsagan Skipstjórinn okkar er kona eftir Ragnar Þorsteinsson er tekin upp er bókarkápan 

það fyrsta sem fangar athyglina, hvort sem sú athygli vekur upp jákvæð eða neikvæð viðbrögð. 

Hún skartar mynd af fáklæddri konu sem snýr baki í ljósmyndarann og styður sig við stól. Konan 

er ljóshærð með sjóhatt, í nærbuxum og klofstígvélum einum fata. Það glittir í annað brjóstið þar 

sem hún sveigir sig að stólnum og ber hönd að enni sér eins og hún sé að skyggnast út á haf. 

Myndin hefur ekkert með efni bókarinnar að gera og má ætla að hún þjóni þeim eina tilgangi að 

fá karlmenn til að kaupa bókina. Það þætti eflaust kjánalegt að setja samskonar mynd af karlkyns 

skipstjóra á bókarkápu og kannski er hægt að láta staðar numið strax við kápuna í vangaveltum 

um birtingarmyndir sjókvenna í íslenskum skáldskap. Er líklegt að þessi mynd spegli ríkjandi 

viðhorf almennings til sjókvenna? Eða er hér verið að endurspegla viðhorf takmarkaðs hóps?  „Hér 

segir frá svaðilförum og mannraunum og björgun úr sjávarháska. En jafnframt er þetta hugljúf 

ástarsaga, sögð án tæpitungu“ stendur á bókarkápunni.  

   Skáldsagan, sem hefur undirtitilinn „sjómannasaga“, segir frá Silju sem hefur nýlokið prófi 

frá Stýrimannaskólanum. Hún er að fara sinn fyrsta túr sem stýrimaður en einnig sinn fyrsta túr 

með ókunnugri áhöfn. Hún hefur hingað til verið til sjós með pabba sínum eða afa og þeirra 

mönnum. Hún fékk stýrimannsplássið út á kunningsskap skipstjórans við afa hennar. Silja hefur 

verið trúlofuð Daníel frá blautu barnsbeini, þau hafi alltaf elskað hvort annað en þarna eru þau 

orðin tvítug og eru góðir vinir og ástfangin af hvort öðru en hafa aldrei sofið saman. Hann ætlar 

að læra læknisfræði og þolir ekki að hún ætli að verða sjómaður. Þegar hún fer á sjóinn fer hann 

að drekka og hanga með óreglufólki, strák og stelpu, en stelpan sefur hjá þeim til skiptis. Þetta 

reynist vera sama fólk og Silja bjargar síðar úr sjávarháska en unga fólkið hafði þvælst út á sjó á 

smábát sem faðir stráksins á, til að skjóta fugla. Það gerir vont veður og báturinn bilar en Silja og 

áhöfn hennar koma til bjargar. Daníel hverfur úr lífi Silju um sinn.  

Tveir skipsfélagar Silju verða hrifnir af henni og takast á um hylli hennar. Það endar með 

slagsmálum þeirra á milli og sá sem hefur betur ætlar sér að taka Silju hvort sem henni líkar betur 

eða verr. En hún snýr hann niður, rotar hann og bindur og lætur fjarlægja hann úr klefanum sínum. 

Viðbrögð félagans eru þau að hann upplifir sig niðurlægðan af óæðri manneskju: „Hann hefði 

kannski getað þolað þetta af karlmanni og þó veizt það örðugt, en af henni, nei. Álit hans á 

kvenfólki er rótgróið. Það yrði seint upprætt. Kvenmaður er annarsflokks manneskja“ (115). Samt 

getur hann ekki haft augun af henni, skipstjóranum sínum.  

Silja kemst fljótt að því að það sé of erfitt fyrir hana sem konu að vera á sjó með ókunnugri 

áhöfn og fer aftur um borð til afa síns þar sem hún þekkir alla og allir eru vinir hennar og gæta 

hennar. Að lokum finna þau Daníel hvort annað aftur, hann er hættur við læknisfræðina og ætlar 

að verða stýrimaður hjá Silju. Þá getur hún gifst stýrimanninum sínum eins og hana dreymdi alltaf 

um. Af þessum söguþræði má sjá að Skipstjórinn okkar er kona fellur í flokk afþreyingasagna, er 

einhvers konar sambland af sjóarasögu og ástarsögu. 

Rúnar Helgi Vignisson heldur því fram að íslenskar skáldsögur um sjómenn séu ótrúlega 

líkar og nánast eins og úr sama skapalóni og lýsir þeim á eftirfarandi hátt: 

Ungur maður fer til sjós, gjarnan skólastrákur, verður sjóveikur, lendir í fiskiríi 

og óveðri og hlýtur þannig sína manndómsvígslu, slarkar með strákunum í 

landlegu og nær sér loks í stúlku ef veigur er í honum. Þetta mynstur er tilbrigði 

við gamla góða ævintýrið; þarna mætir maðurinn náttúrunni nakinni, ófreskjunni 

sem hetjan verður að sigrast á til að hreppa kóngsdótturina. Þetta sést vel í 

skáldsögu Njarðar P. Njarðvík, Hafborgu, sem kom út árið 1993 og gerist á 

ísfirskum nýsköpunartogara um miðja öldina. Sögumaðurinn er nýgræðingur á 

togaranum og þar að auki skólapiltur. Þannig tekst Nirði að tefla saman 

andstæðum á sígildan hátt, auk þess að lýsa dæmigerðri manndómsvígslu eða 

skírn. Höfundi hefur samt ekki þótt fyrstupersónufrásögnin gefa nógu glögga 

mynd af lífinu um borð, því hann brýtur meginmálið upp með köflum skrifuðum 

í þriðju persónu. Við fáum því að sjá í hug fjögurra annarra lykilpersóna: Stefáns, 

sem stríðir við sína ungu konu, Hannesar, sem slasast þegar brotsjór ríður yfir 

togarann, Ingólfs skipstjóra, sem hefur lent í strandi og misst menn, og Ananíasar 

bátsmanns, sem hefur leyst úr hjónabands og drykkjuvandræðum sínum með 

fulltingi kristinnar trúar. 

Þetta er kannski sjómannslífið í hnotskurn. 

(Rúnar Helgi Vignisson. 2006: 3-4)  

 

Já, kannski er þetta sjómannslífið í hnotskurn og það má nánast yfirfæra persónurnar á Hafborgu 

eftir Njörð P. Njarðvík beint yfir í skáldsögu Ragnars ef við bætum því við að skipstjórafrúin 

verður afbrýðisöm út í nýgræðinginn sem í skáldsögu Ragnars er kvenmaður og því ógn við 

hjónabandið. Vegna kyns síns stendur nýgræðingurinn ekki í slarki með strákunum heldur þarf að 

verjast ágangi þeirra. En í sögulok hlýtur hún draumaprinsinn, eins og vænta má í ástarsögu. Báðar 

þessar sögur undirstrika muninn á lífinu úti á sjó og á landi og draga upp mynd af karlaheimi 

sjómannslífsins. Gefið er í skyn að sjómenn séu á flótta frá erfiðleikum og krísum í landi, þeir séu 

í einskonar millibilsástandi sem þeir þurfi að sigrast á.  

Í inngangi að bók sinni Seawomen of Iceland segir Margaret Willson frá eigin reynslu af 

sjómennsku í Tasmaníu í Ástralíu en þar er ekki hefð fyrir því að konur fari til sjós. Willson var 

blönk og hafði heyrt að kaupið væri gott á sjónum svo að hún mætti á bryggjuna og reyndi að fá 

pláss. Flestir hlógu að henni en það kom að því að hún fékk tækifæri. Það vantaði mann við brottför 

og hún hljóp strax eftir auka fötum og mætti um borð. Mennirnir tóku henni með fyrirvara en voru 

fljótir að taka hana í sátt. Hún stóð sig vel en skipstjórinn þurfti samt að láta hana fara vegna 

afbrýðisemi eiginkonu sinnar. Hann hafði ekki sagt konu sinni að hann hefði ráðið kvenmann um 

borð en hún komst að því og kunni því illa (Willson, Margaret. 2016: 8). Þetta dæmi úr 

raunveruleikanum rímar því vel við sambærilegt atriði í Skipstjórinn okkar er kona. 

Titill bókarinnar er í raun furðulegur því Silja er í stöðu stýrimanns en ekki skipstjóra þó 

svo að hún fái undanþágu til leysa skipstjórann af þegar hann veikist. Þessi skáldsaga er svo 

sannarlega ekki svar við ósk Rúnars Helga Vignissonar um stórt, viðurkennt skáldverk um 

sjómannslíf. Blandan af sjómannasögu og ástarsögu gengur illa upp. Sagan kallast ekki á við þann 

raunveruleika sem ég persónulega upplifði í minni átta ára reynslu af sjómennsku. Að Silja skuli 

vera sett í þá stöðu að halda tveimur mönnum góðum sem keppast um athygli hennar, að hún skuli 

verða fyrir kynferðislegri áreitni og að lokum árás án þess að skipstjórinn grípi sjálfur í taumana 

gengur til að mynda ekki upp. Skipstjórinn ætti alltaf að hafa stjórn á mannskapnum og ekki setja 

áhafnarmeðlim, sem aðrir sækja að, sjálfan í að leysa vandamálið. Af því að Silja er kona þá sér 

karlasamfélagið um borð hana aðeins sem konu en ekki sem sjókonu/sjómann. Silja gerir sjálf 

ekkert til þess að draga athyglina að þeirri staðreynd að hún sé kona. Munurinn á því hvernig kynin 

haga sér ýtir undir klisjukenndar staðalímyndir um að kynin séu ólík. Samkvæmt þeim 

rannsóknum sem raktar voru í fyrsta kafla þá hafa konur til sjós sig ekki til og eru klæddar eins og 

karlarnir til þess að falla sem best inn í hópinn. Þær hvorki þurfa né vilja neina athygli út á kynferði 

sitt.  

Líkt og gildir um margar afþreyingar- og ástarsögur er í Skipstjórinn okkar er kona 

raunsæið látið víkja fyrir klisjukenndum hugmyndum og dramtískri atburðarás. Það vekur athygli 

að á bókarkápu er þess getið að höfundurinn, Ragnar Þorsteinsson, sé „kunnur fyrir sínar 

raunsönnu lýsingar af sjómennsku hér við land“ og vísað er í orð Guðmundar G. Hagalíns 

rithöfundar sem segir „að siglinga- og sjávarlýsingar Ragnars eig[i] ekki marga sína líka á íslenzku 

máli“. Sú spurning sækir því á hvort það að aðalpersóna bókarinnar sé kona sé nóg til að kollvarpa 

raunsæinu, eða hvort það séu einfaldlega hugmyndir höfundar um konur sem þar ráði mesti. 

Lokaorð 

 

Hér hefur verið fjallað um sjókonur í íslenskri sögu og í íslenskum skáldskap. Ljóst er að saga 

sjókvenna hefur ekki verið fyrirferðamikil í íslenskri umræðu þrátt fyrir að konur hafi stundað 

sjómennsku hér á landi um aldir. Þegar farið er að kafa ofan í ritaðar heimildir um sjókonur fyrr 

alda rekumst við ítrekað á mjög sjálfstæðar og ákveðnar konur sem hafa brotist gegn ríkjandi 

gildum og reglum samfélagsins. Í ljós kemur að þátttaka kvenna í sjósókn er mun meiri en ætla 

má, því í vitund fólks eru sjómenn fyrst og fremst karlmenn. Einnig er ljóst að þegar konur fóru til 

sjós við hlið karlmanna þá voru það ýmis samfélagsleg gildi sem þær gerðu uppreisn gegn. Þær 

klæddust karlmannsfötum vinnu sinnar vegna og tóku upp á því að klæðast öðruvísi en aðrar konur 

utan vinnu líka. Stífar samfélagslegar reglur voru um klæðaburð kvenna og sjaldgæft var að konur 

væru stuttklipptar. Íslenskar konur buðu karlaveldinu gjarnan birginn með sjálfstæði sínu þegar 

þær fóru til sjós, klæddust karlmannsfötum og klipptu hár sitt.  

 Kvæði skáldkvennanna sem fjallað var um í þriðja kafla eru mikilvægar heimildir um líf 

og störf íslenskra sjókvenna. Ef ekki væri fyrir kveðskap Látra Bjargar, formannavísurnar og 

söguna af Þuríði og Kambránsmönnum, sagnir Grasa Þórunnar í þjóðsagnasafni Sigfúsar 

Sigfússonar og kveðskap systranna Herdísar og Ólínu Andrésdætra stæðu sögur sjókvennanna ekki 

eins lifandi fyrir hugum okkar í dag eins og þær gera fyrir tilstilli þessarra heimilda.   

